
Муса Җәлил дөньяның горурлыгы, күп милләтле әдәбиятның, бөтен прогрессив кешелек культурасының мактанычы. Аның “Моабит дәфтәре” циклы шигырьләрендә батырлык рухы һәм ихтыяр көче ташып тора. Алар Ватанга, халыкка тирән мәхәббәт, хак эшнең тантана итәчәгенә ышаныч белән сугарылганнар. Тирән мәгънәле, искиткеч нәфис, ялкынлы бу шигырьләрне укыганда, Муса Җәлилнең батырлыгына, рухи сафлыгына, намуслылыгына сокланмый мөмкин түгел! Ул миллионнар өчен яшәү үрнәге булып әверелде.

Муса Җәлилнең батырлыгы тирәнтен интернациональ рухта булганга күрә дә, азербайҗанлылар аны чорыбыз Фәрһады, немецлар якын дустыбыз, чехлар татар Фучигы дип атыйлар.

Безнең язучыларырыбыз Муса образын чагылдырган әсәрләр – шигырьләр, поэма, драма, романнар яздылар. Композиторларыбыз җырлар, симфонияләр, опера, рәссамнарыбыз картиналар иҗат иттеләр.

СУГЫШ... Күпме кешенең чәчәктәй гомерен өзде ул. Күпме гөнаһсыз кешенең каны дәрья урынына акты. Әле хәзер дә, ул еллардан соң 60 ел үтсә дә, фашизмга ләгънәт укыйлар. Ватан өчен барган изге көрәштә татар халкының күпме бөек улы башын салды. Күпме әсәрләр, шигырьләр, күңелләрдә туып та ак кәгазь битенә төшмичә, яралгы хәлендә югалды, гаип булды. Муса җәлилнең дә ни бары 94 шигыре генә бик бормалы юллар аша туган илгә кайтып җитә алды.

Үлем карары чыгарылгач та, шагыйрь күңелен төшерми, рухын сындырмый. Төрмәнең кысан, караңгы камерасында да аның өчен иҗат йолдызы балкый. Тоткынлыкта тимер чыбыклар белән уратып алынган төрмә камерасында да ул, җырчы сабан тургаедай, һаман биеккә талпына.

Татар легионында аның башка лагерьларга чыгып йөрергә, кешеләр белән аралашырга мөмкинлеге бар, ләкин аның тынгысыз җаны богаулы. Ул үз фикерен ачыктан – ачык әйтә алмый, һәр адымын үлчәп атларга мәҗбүр. Аның бер генә артык хәрәкәте дә очлы зәһәр күзләрдәнчиттә кала алмый. Йөрәгеннән ургып чыккан кичерешләре, фашистларга карата нәфрәт, ачу шигырьләренә күчә. Фашистларга каршы көрәшкә ул штык белән түгел, көчле каләме белән чыга.

“Моабит дәфтәре” Җәлилне җиңелмәс үлмәс рухлы итеп танытты. Көчле рух белән сугарылган бу шигырьләр күпләрнең күңелендә көчле яңгыраш тапты, җыр булып яңгырады.

Казанда, Кремль каршындагы һәйкәлдә дә Җәлил горур, нык ихтиярлы, башын югары күтәреп, кулларын артка таба богаулап куелган килеш сурәтләнгән. Әгәр дә җан иңдерсәң, тимер богауларын бер талпынуда өзеп ташлар шикелле. Аның кабатланмас рухы гасырларга барып җитәр әле.
 70 ел элек, 1944 нче елның 25 августында,  шагыйрь Муса Җәлил һәм аның көрәштәшләре җәзалап үтерелә. Шул уңайдан, 2014нче елның 25нче августында  Советлар Союзы Герое Муса Җәлил һәм җәлилчеләрне искә алуга багышланган зур чаралар уздырылды. Безнең проект эшебез дә нәкъ шушы истәлекле датага һәм яраткан шагыйребезнең якты истәлегенә багышлана. 
Кереш сүз

Татар халкының бөек улы, герой шагыйрь Муса Җәлил (Муса Мостафа улы Җәлилов) 1906 елның 15 февралендә элекке Оренбург губернасы (хәзерге Оренбург өлкәсе Шарлык районы) Мостафа авылында крестьян гаиләсендә алтынчы бала булып дөньяга килә. 1913 елда Мусаның әтисе Мостафа абзый, ишле гаиләсен ияртеп, Оренбург шәһәренә күчә һәм вак-төяк сату эшләре белән шөгыльләнә башлый. 1918 елны ул туган авылына кире кайта һәм бер елдан шунда вафат була.

Муса алты яшеннән авыл мәктәбенә укырга керә, гаилә шәһәргә күчкәч, укуын «Хөсәения» мәдрәсәсендә дәвам иттерә. Мәдрәсә елларында (1914-1917) матур әдәбият әсәрләрен яратып укый, Тукай, Дәрдмәнд, С. Рәмиев иҗатлары белән яыннан таны¬ша, шулар тәэсирендә үзе дә шигырьләр язып, аларны мәдрәсәдәге кулъяз¬ма журналга урнаштыра бара.

Октябрь революциясе җиңеп, илдә совет власте урнашкач, «Хөсәения» мәдрәсәсе Мәгариф комиссариаты карамагындагы урта педагогик белем бирү мәктәбе итеп үзгәртелә. Муса, бу мәктәпнең алдынгы укучыларыннан булып, озакламый шәһәр комсомол оешмасына член булып керә.

1919 елның октябрендә, Оренбург шәһәре Дутов гаскәрләре тарафыннан камап алынган чорда, Төркстан фронты политидарәсе органы «Кызыл йолдыз» газетасында унөч яшьлек М. Җәлилнең «Бәхет» исемле шигыре басылып чыга. Шуннан соң аның революция, көрәш рухы белән сугарылган романтик шигырьләре матбугат битләрендә еш күренә башлый. 1919 елның декабрендә М. Җәлил туган авылы Мостафага кайта һәм мәктәп балаларын, яшүсмерләрне бердәм оешмага туплау буенча культура-агарту эшләре алып бара. 1920 елның январенда М. Җәлилнең актив катнашы белән Мостафа авылы яшьләренең комсомол ячейкасы төзелә. Шушы ук вакытларда ул, кулына корал алып, ирекле коммунарлар отряды составында кулак бандаларын тар-мар итү операцияләрендә катнаша.

1921 елның афәтле җәен М. Җәлил яңадан Оренбург шәһәрендә уздыра. Көзен аны, партиянең губерна комитеты рекомендациясе белән, Оренбург хәрби-партия мәктәбенә урнаштыралар. Алты айдан мәктәпне тәмамлагач, ул Халык мәгарифе институтына укырга керә, ләкин, авырып китеп, тиздән укуын ташларга мәҗбүр була. Аннан да бигрәк ул Казанга, татар мәдәниятенең үзәгенә ашкына.

1922 елның көзендә М. Җәлил Казанга килә. Башта ул «Татарстан» газетасы редакциясендә эшли, ә 1923 елдан Татрабфакта укый башлый. Рабфакта төрле фәннәрнең нигезләре белән танышу, алдынгы яшьләр, язучылар арасында кайнау М. Җәлилнең фикри үсешенә һәм иҗат активлыгына уңай йогынты ясый. Газета-журналларда аның бер-бер артлы шигырьләре, мәкаләләре басыла, 1925 елда исә «Барабыз» исемле беренче шигъри җыентыгы дөнья күрә.

1925-1927 елларда М. Җәлил ВЛКСМның Орск өяз комитетында, аннары Оренбург губерна) комитетында инструктор булып эшли! 1927 елда аны комсомолның Бөтенсоюз киңәшмәсенә делегат итеп җибәрәләр. Киңәшмәдә ул ВЛКСМ Үзәк Комитетының татар-башкорт секциясе бюросына член итеп сайлана һәм Мәскәүдә эшләргә калдырыла. Бюроның тапшыруы буенча М. Җәлил беренче татар совет балалар журналларын («Кечкенә иптәшләр» һәм «Октябрь баласы») оештыруда актив катнаша һәм 1932 елның ахырына кадәр («Октябрь баласы» Казанга күчеп, «Пионер каләме» исеме белән чыга башлаганчы) шул журналларның җаваплы редакторы булып эшли. Бер үк вакытта ул 1927-1931 елларда I Мәскәү дәүләт университетының әдәбият-сәнгать факультетында укып югары белем ала. 1929 елда М. Җәлил партия сафына член булып керә.

1933-1934 елларда М. Җәлил Мәскәүдә татар телендә чыга торган «Коммунист» газетасының әдәбият-сәнгать бүлеген җитәкли. Үзәк газеталарда эшләгән елларда ул, журналист-хәбәрче буларак, күп кенә промышленность предприятиеләренә, колхоз-совхозларга бара» халыкның .тюрмышы һәм хезмәте белән якыннан таныша. Болар һәммәсе аның әдәби иҗатында билгеле бер чагылыш табалар. 1934 елда шагыйрьнең күп кенә шигырьләрен эченә алган шактый зур җыентыгы («Орденлы миллионнар») басыла һәм шул ук елны «Стихи Мусы Джалиля» исеме белән сайланма шигырьләре беренче мәртәбә рус телендә чыга.

1935 елда Мәскәү дәүләт консерваториясе каршында татар опера театрына профессиональ кадрлар әзерләү өчен Татар опера студиясе оештырылгач, М. Җәлилне шунда әдәби бүлек мөдире итеп эшкә чакыралар. Шагыйрь үзе өчен яңа бу хезмәткә дәртләнеп тотына, чагыштырмача кыска гына вакыт эчендә опера сәнгатенең специфик үзенчәлекләрен, классик опера һәм балет либреттоларының язылу хасиятләрен профессиональ белгеч дәрәҗәсендә үзләштереп, студиядә зур оештыру эшләре алып бара: үз тирәсенә дистәләрчә шагыйрьләрне һәм композиторларны туплый, аларны сәнгатьнең катлаулы тармагында иҗат итәргә рухландыра, либреттолар язарга булыша, беренче татар операларының тууына турыдан-туры иҗади ярдәмен күрсәтә. 1938 елда студиядә укуын тәмамлап Казанга кайткач та М. Җәлил опера театрының әдәби бүлек җитәкчесе булып эшләвен дәвам иттерә.

Композиторлар белән аралашу, музыка дөньясы белән тыгыз бәйләнеш тоту Җәлил иҗатында яңа үзгәрешләр тууга сәбәп була: әсәрләрендә лирик җылылык, музыкальлек, нәфислек, халыкчан табигыйлек хасиятләре көчәя, җыр һәм романслар иҗат итүгә игътибар арта. «Сагыну», «Җир җиләгем», «Җырым булсын бүләгем», «Карашларың» кебек хисләрнең сафлыгы һәм тирәнлеге белән «аерылып торган шигырьләр, композиторлар тарафыннан музыкага салынып, халыкның яраткан җырларына әвереләләр. Әдипнең иҗатында бөтенләй яңа жанр-драматик поэма жанры да барлыкка килә. «Алтынчәч» (1935-1941), «Илдар» (1940) драматик поэмалары нигезендә композитор Н. Җиһанов соңыннан үзенең атаклы операларын иҗат итә.

М. Җәлилнең 1934-1941 еллар арасында язган лирик шигырьләре, җырлары, «Хат ташучы» (1938), «Алтынчәч» кебек поэмалары сугышка кадәрге татар совет поэзиясенең үзенчәлекле бер казанышы буларак тәкъдир ителәләр.

1939 елда М. Җәлил Татарстан Язучылар союзы идарәсенең җаваплы секретаре итеп билгеләнә. Шул ук елны Казан хезмәт ияләре аны шәһәр советына депутат итеп сайладылар. Ватан сугышын ул шушы җаваплы постларда эшләгән җәмәгать эшлеклесе һәм күренекле әдип сыйфатында каршылый.

1941 елның июль аенда М. Җәлил армиягә алына. Башта ул Казан гарнизоны хәрби частендә рядовой кызылармеец булып хезмәт итә, аннары Курск өлкәсендәге политработниклар әзерли торган алты айлык курсларга укырга җибәрелә. Курск өлкәсенә фашист гаскәрләре якынлашкач, курслар Татарстанның Минзәлә шәһәренә эвакуацияләнә. 1941 елның декабрендә курсларны тәмамлагач, өлкән политрук М. Җәлил Мәскәү аша фронтка китә (февраль, 1942), Ул Төньяк-көнбатыш фронтта чыга торган «Отвага» исемле газетаның алгы сызыктагы хәрби корреспонденты итеп билгеләнә. 1942 елның июнендә Волхов юнәлешендә барган канлы сугышлар вакытында, аларның часте чолганышта калып, М. Җәлил каты яраланган хәлендә дошман кулына эләгә. Шул көннән патриот шагыйрьнең фашист тоткынлыгындагы газаплы һәм героик тормыш этабы башлана.

М. Җәлил һәм җәлилчеләрнең, яшерен оешма төзеп, фашизмга каршы алып барган героик көрәше, каһарманлыклары турында дистәләрчә китаплар - романнар, повестьлар драма әсәрләре һәм поэмалар язылган, кинофильмнар төшерелгән. Иң мөһиме: Җәлил һәм аның иптәшләре ахыргы сулышларына кадәр ватан алдында турылыклы булып калалар һәм фашизмга каршы көрәштә тиңдәшсез рухи ныклык, батырлык үрнәге күрсәтәләр.

1944 елның февраль аенда Җәлилгә һәм аның көрәштәшләренә Дрезденда суд була. Фашистик хәрби суд аларны, «дәүләткә каршы җимерү эше» алып баруда гаепләп, үлем җәзасына хөкем итә. Шул елның 25 августында Плетцензее төрмәсендә унбер җәлилченең гомере өзелә.

1956 елның 2 февралендә СССР Верховный Советы Президиумы Указы белән Муса Җәлилгә Ватан сугышы чорында күрсәткән тиңдәшсез ныклыгы һәм батырлыгы өчен Советлар Союзы Герое исеме бирелде, ә әсирлектә тудырган поэтик иҗаты - бөтен дөньяга мәшһүр «Моабит дәфтәрләре» Ленин премиясенә лаек булды.[9]
М. ҖӘЛИЛ ИҖАТЫНДА ПОЭТИК КАЗАНЫШЛАР
Тел – ул фикер көзгесе.
Диңгез төбеннән энҗе-мәрҗән эзләү никадәр кыен булса, сөйләү яки язу өчен сүз сайлау да шулай ук авыр. Сүзләрнең матурлыгына, поэтик яңгырашына, сәнгатьле сөйләмдә аларның тоткан урынына бик күп игътибар бирелә. Чөнки һәр язучы, шагыйрь тел байлыгы белән иҗади максатына ирешә.

Поэтизмнарга эчке мәгънәсендә, эчке аһәңлелегендә, әйтелешендә үк поэтик яңгыраш булган сүзләр керә. Сүзләрнең мәгънәви нигезендә барлыкка килгән образлылык, эстетик, поэтик функция – шактый катлаулы күренеш. Алар әсәрнең идея-эчтәлеген, геройның эчке дөньясын ачу, аз сүз белән күп мәгънә аңлату, сәнгатьлелекне күтәрүдә зур роль уйныйлар.

Поэтизмнар татар теленең сәнгатьле сөйләмендә күптән һәм шактый кулланыла [5: 5-11].

Туфрак күмәр тәнне,

Күмә алмас

Ялкынлы җыр тулы күңелне,

Үлем диеп әйтеп буламы соң

Җиңеп үлгән мондый үлемне!

М.Җәлил  [8: 202]

Бөек шагыйребезнең тормыш юлы фашистларның «таш капчыгында» фаҗигале рәвештә тәмамланса да, шигъри язмышы гаҗәеп бәхетле. Үлем аша Җәлил үлемсезлеккә атлый. Халкыбыз күңелендә ул легендар каһарман, үзенчәлекле шигъри дөнья ачкан мәңге тере шагыйрь булып яши.

М.Җәлил поэзиясе елдан-ел күбрәк йөрәкләрне җилкендерә, күңелләрне яулап ала. Татар шагыйренең шундый тиңсез шөһрәткә ия булып, төрле милләт халыкларының олы мәхәббәтен яулап алуының серен нәрсә белән аңлатып була соң? [7: 63].

Әлбәттә, шагыйрьнең бөек таланты белән. Таланттан башка чын шагыйрь юк. Әмма, әле табигать тарафыннан бирелгән сәләт үз алдына гына бөек була алмый. Аның өчен үз чорының идеаллары белән януы, халкының шатлыклары белән шатланып, хәсрәтләре өчен ачынып яшәве кирәк. М.Җәлил шундый көрәшче шагыйрьләр токымыннан була да инде. Ул хаклы рәвештә:

Мин кабыздым  җырда ялкын итеп

Йөрәгем һәм хаклык кушканны.

Җырым белән дусны иркәләдем,

Җырым белән җиңдем дошманны – дип яза [3: 8].

Шагыйрь чын күңелдән әйтелгән, йөрәкләрнең иң түренә җитәрдәй көчле шигъри тел белән өметсезләнүчеләрнең күңелен күтәрергә, аларда көрәш ялкыны кабызырга  омтыла.

М. Җәлилнең тәвәкәл, үткен, кискен сүзләр кулланып халыкның күңеленә үтеп кергән шигъри юллары бездә соклану хисе уята. «Безгә үлемнең үзеннән дә көчлерәк булырга кирәк. Я тоткыннарны фашизмның ерткыч тырнагыннан азат итәбез, я үзебез кырылып бетәбез. Бүтән юл юк!» дигән юлларын укып та күрәбез [1: 402].

Ил өчен, халкы өчен бөтен көчен биреп көрәшкән, төрмәдә дә үзен дошманның тоткыны итеп түгел, бәлки, буйсынмас көрәшче итеп аңлаган.

Туган телебезнең байлыгын тулысынча кулланып, йөрәгендә яшәгән ялкынлы уйларын халкыбызга ирештерә. Үлемсез җырлары, шигырьләре белән халыкка өмет бирә, көрәшкә өнди, яхшы тормышка омтылыш бирә, үзе кебек янып яшәтә белә.

Шагыйрьнең поэтик казанышларына тирәнрәк игътибар итәсе килә. Нинди юллар белән биеклеккә ирешкән, нинди тел чаралары кулланып үзенчәлекле и3ади үрләргә менгән. Шулай берничә әсәре мисалында кайбер тел-сүрәтләү чараларын, поэтик сөйләм алымнарын ассызыклап үтик.

М. Җәлил көннән-көн поэтик югарылыкка таба омтыла һәм бу юлда уңыштан уңышка бара.

«Ана бәйрәме» шигыренә игътибар итсәк. Ана, очар кош итеп, өч баласын иркен далага очыра. Зур улы сугышта үлеп калгач, ана шундый хисләр кичерә:

Кайталмады өйгә зур улым,

Уртанчысы, бәлки, исәндер,

Җил аңардан миңа исәдер [3: 128].

Әйе, анага җил исә.Тик җил күңел рухландыру өчен исми. Җил анага кайгы  гына ташымый, улының көрәш мәйданындагы, ут эчендәге батырлыклары турында да хәбәр итә.

Күргәнебезчә, бу вакыйгаларны җилдән сөйләтү шигырьнең сәнгатьлелек дәрәҗәсен күтәрә. Җил фронт кырларында булып, андагы дәһшәтне, утны, һәрбер солдатның соңгы сулышынача көрәшүен күргән. Безнең күз алдына ананың улы гына түгел, барлык совет сугышчыларының батыр образы килеп баса. Бу инде җил сүзенең ни дәрәҗәдә поэтик көчкә ия булуын күрсәтә [5: 15] .

М.Җәлил иҗатында күренешләрне бер-берсенә кискен каршы кую алымы шактый зур урын ала. Моабит циклындагы күп кенә әсәрләре: «Ирек», «Җырларым», «Бер егет», «Ана бәйрәме», «Кызыл ромашка», «Кошчык» һ.б. – шул алымны куллануның ачык  мисалы.

Антитезаларның бер өлеше антонимнарга нигезләнеп ясала, мәсәлән, мәхәббәт һәм нәфрәт; ирекле – богаулы һ.б. [2: 70].

М. Җәлил әсәрләрендә сүзләр кабатлануы алымын да еш куллана. Сөйләмнең эмоциональлеген, экспрессивлыгын көчәйтү һәм сәнгатьчә яңгырашлы итү максаты белән.

Бер ага җәелеп,

Киңәеп, киңәеп.

Ярларга бәрелеп,

Нәрсәдер сөйләнеп [3: 214] .

Поэтик эндәш формасында кабатлаулар, мәсәлән:

Урман, урман, миңа чиксез авыр

Бу хурлыклы түбән әсирлек! [3: 26].

Монда автор юл, урман сүзләрен кабатлау ярдәмендә үз фикерләренең юл кебек ачык, очсыз-кырыйсыз, кичерешләренең урман кебек серле булуын күрсәтә.

Шулай ук шагыйрь анафора алымын да актив куллана. Сүрәтләгән вакыйгаларның эмоциональ көчен арттыру өчен:

Ул сайрый Егетнең

Алдына ук кунып,

Ул сайрый, нәрсәдер

Сөйләгәндәй булып...  [3: 36].

Аерым сүзтезмәләрнең строфа һәм юл саен кабатлануы да сүрәтләгән вакыйгаларның бер үк дәрәҗәдә әһәмиятлелеген күрсәтә:

Сездә минем бөтен тойгыларым,

Сездә минем керсез яшьләрем… [3: 8].

М. Җәлил шигырь юлының соңгы сүзен, икенче юлда кабатлап, шуның белән башлау алымына да мөрә3әгать итә:

Төн буе улашып якында

Искәнеп йөриләр бүреләр.

Бүреләр,

Аһ… ләкин бүреләр

Бу кадәр үк ерткыч түгелләр [3: 84].

Шагыйрь үзенең лирик әсәрендә чагыштыру, сынландыру алымнарын да бик еш куллана. Чагыштыруларның күпчелеге символлар рәвешендә яки күчерелмә мәгънә алган сүзләр: халык, ана, бала, кыз, егет, сөйгән яр һ.б.

Мәсәлән, «Чәчәкләр» шигырен алып караганда чагыштырулар: җирне анага тиңләштерү, нәркисләрне иреннәргә охшату, балаларны гөлләр белән тиңләштерү. Монда кан, яшь, тир түгеп яулаган азатлыкның кадерен белергә өндәве икәнен аңлата.

Сынландырулар: җир тибрәтә, кояш нуры иркәли, тормыш киселде, яз дулкынлы, ялкынлы, җирнең йөрәге яралы һ.б. Шагыйрь шундый сынландырулар кулланып җанлы шигъри картина и3ат итеп, дөреслекнең ни дәрәҗәдә кызганыч икәнен күз алдына китереп бастыра.

Шагыйрь традицион чагыштыруларны да киң файдалана: корычтай нык сафлар «Дошманга каршы», яңгыр кебек күз яшьләре «Юллар» һ.б.

Гомумкулланылышта булган сүзләрнең яңа эчтәлек алу очраклары да бар:

урман – азатлык, ирек; җыр – үлемсезлек; яулык – турылык символы булып тора һ.б.

М. Җәлил поэзиясендә шулай ук эпитетларның да матур үрнәкләрен күрәбез: көмеш чәч, ал таң, ал нур, ал чәчәк һ.б. [5: 114].

Метафорик перифразлар куллану очракларын да күреп була:

Әкияттәге серле йомгак булып

Тәгәрәде тормыш сукмагым [3: 292].

Биредә шагыйрь үзенең тормыш юлын серле йомгак тәгәрәве белән чагыштыра.

Шагыйрьнең әсәрләрендә контраст чагыштырулар рәвешендә килеп ироник эчтәлек алган гипербола һәм литоталар да бихисап:

Кем сокланмас көчкә, тимер сынса

Һәм су чыкса баскан эзеңнән.

Тик ни файда, көчең филдәй булып,

Эшең булса, чыпчык тезеннән.

Димәк, биредә гипербола – филдәй көч; литота – чыпчык тезеннән эш. Көч белән эш контраст чагыштырылып бирелә.

Шагыйрь халык телендә һәм язма әдәбиятта ныгып урнашкан тасвири сыйфатларны да мул куллана. Андый эпитетларның күбесе предмет һәм күренешләрне охшату, үзлекләрен төрле яктан ачыклау һ.б. Мәсәлән:  бәхет гөле, ачы нәфрәт, корыч саф. («Дошманга каршы»), таң йолдызым («Тик булса иде ирек»), зөбәрҗәт тамчылар, серле җыр  («Сандугач һәм чишмә») һ.б.

Шуны да әйтергә кирәк М. Җәлилнең Моабит төрмәсендә язылган шигырьләрендә без күп кенә традицион образлар – имән, чишмә, ромашка һ.б. белән очрашабыз. «Батырлык турында» шигырендә стилистик яктан гаҗәп отышлы эпитет, метафора, синоним, антонимнар бар. Ләкин анда мәкаль-әйтемнәр өстенлек ала. Стиль таләп иткәнчә, мәкальләр үзгәртелеп бирелә. Халыкта, мәсәлән:  Егет үзе өчен туар, иле өчен үләр; М. Җәлилдә:  Ил онытмас, бирсәң каныңны Ватан өчен изге көрәшкә һ.б.

Йомгаклау

«Моабит дәфтәрләре» - Җәлил поэзиясенең иң югары ноктасы. Моабит шигырьләрендә шагыйрьнең шәхси образы, кичерешләре, фәлсәфи уйланулары аша кеше рухының бөеклеге, куркусызлыгы, гуманистик табигате, гаделлек һәм хаклык тантанасына якты ышанычы, туган иленә, туган халкына чиксез мәхәббәте гаҗәеп зур эмоциональ көч һәм сәнгатьчә камиллек белән гәүдәләнә.

Моабит шигырьләре шагыйрьне әдәбиятның бөтен дөнья орбитасына алып чыкты. Бу шигырьләр, СССРдагы барлык милли телләргә тәрҗемә ителүдән тыш, инглиз, француз, испан, немец, гарәп, япон, венгр, румын, чех, корея һәм башка чит ил халыклары телләрендә дә кат-кат басылдылар.

М. Җәлилнең әдәби мирасы күп милләтле совет әдәбиятының кыйммәтле бер казанышы булып тора. Аның әсәрләре кешеләрдә матур, гуманистик тойгылар уята, аларны тормыштагы матурлыкны күрергә һәм шул матурлык өчен көрәшергә чакыра.

Күзәтмәләр ясаганнан соң сүзне йомгаклап шуны әйтергә кирәк:   М. Җәлил поэзиясенең идея-эчтәлеге, аһәңе, тел-сурәтләү чараларыннан аерылгысыз.

Язучы туган тел хазинәсендәге байлыкны барлык нечкәлеге белән куллана. Алар аша әдип халыкның йөрәк тибешен, уй-хисләрен, яшәү сулышын, рухи халәтен ныграк чагылдыра ала.

Җәлилнең халыклар мәхәббәтен казануы да үзе яшәгән заманның, үзе җырлаган чорның, үзе тудырган татар халкының иң асыл сыйфатларын тирән ачуы белән билгеләнә.

Җырларым, сез шытып йөрәгемдә
Ил кырында чәчәк атыгыз!

Күпме булса сездә көч һәм ялкын,

Шулкадәрле җирдә хакыгыз! [3: 8].

